
ЗАХИДАЛ 88

	 

	БАБУР

	 

	1932 оны есдүгээр сарын 3

	 

	Энэтхэгтээ эргэж очъё. Бид нэг хэсэг Европоор зорчиж нэлээд хэдэн захидалдаа зах замбараагүй явдал, тэмцэл дайн тулааны цаана юу нуугдаж байсныг олж мэдэх ер нь арван зургаа, арван долоодугаар зууны үед тэнд юу болж байсныг ойлгож авахыг оролдов. Европын тэр үеийн байдлын талаар чамд ямар сэтгэгдэл төрснийг мэдвэл сонин байх сан. Гэвч чамд ямар ч сэтгэгдэл төрлөө гэсэн тэр нь холимог л юм байх ёстой. Учир нь Европ тэр үед маш их зөрчилтэй, өвөрмөц байсан болохоор тийм байх нь аргагүй. Зэрлэг балмад дайн дажин, үймээн самуун тасралтгүй дэгдэж, шашны шүтлэгийн харгис чанга дэг ёс ноёрхсон, язгууртны дотроос төрж гарсан хаадын түүхэнд байгаагүй хэмжээгүй эрхт ёс, «бурхнаас заяагдсан эрх» ноёрхсон, ард түмнийг жигшүүртэйгээр дарлан мөлжсөн тийм газар байлаа. Хятад орон Европоос бүхэл зуунаар түрүүлсэн гэж санагдуулах мэт байдалтай, урлаг хөгжсөн, арай л энх тунх соёлжсон орон байв. Энэтхэг хэдийгээр тарж бутарч уналтын байдалд орсон ч гэсэн олон талаар Европоос дөнгүүр байлаа. Гэхдээ Европт өөр маягийн илүү тааламжтай нөхцөл бүрдэж байжээ. Орчин үеийн шинжлэх ухааны эх үүсвэр тавигдаж, ард түмний эрх чөлөөний үзэл санаа хөгжиж эхлэн хаан ширээ ганхах болсон байлаа. Энэ болон бусад ихэнх салбарт сэргэх хандлага гарсны шалтгаан нь битүү гүн гүнзгий үндэстэй бөгөөд тэр нь Өрнөд ба Умард Европын орнуудад худалдаа, аж үйлдвэр хөгжих болсонтой холбоотой байлаа. Алс холын орнуудтай худалдаа хийдэг худалдаачид олноороо цугларсан том хотууд гарч ирж, гар урлалын үйлдвэрлэл ихэд хөгжих болжээ. Өрнөд Европ даяар гар үйлдвэрийн цехүүд, өөрөөр хэлбэл гар үйлдвэрийн мастеруудын холбоо тогтжээ. Худалдаа, аж үйлдвэрийн энэ ангиас хөрөнгөтөн бий болж, тэр нь шинэ дунд ангийнхан байлаа. Энэ анги өсөн өндийж байсан боловч улс төр, нийгэм, шашны талаас олон зүйлийн хориг саадтай тулгарчээ. Улс төр, нийгмийн зохион байгуулалтын талаар феодалын системийн үлдэгдэл байсаар байлаа. Өнгөрсөн зууны үеийн энэ систем шинэ нөхцөлд тохирохоо больж, худалдаа, аж үйлдвэрт саад тотгор учруулжээ. Феодал язгууртнууд гааль, татвар их хэмжээгээр авдаг болсон нь худалдаа˗аж үйлдвэрийн ангийг хорсгон цухалдуулжээ. Тийнхүү хөрөнгөтөн нар феодалуудыг засгийн эрхээс зайлуулахын тулд хөдөлж эхэлжээ. Феодал язгууртнууд хааны эрх мэдэлд хүртэл халдсан учир хаан ч тэдэнд дургүйцэх болжээ. Тийнхүү феодал язгууртны эсрэг тэмцэлд хаан ба хөрөнгөтөн нар холбоо тогтоож, тэдний нөлөөг бүрмөсөн үгүй болгожээ. Түүний үр дүнд хаан улам ч хүчтэй, хэмжээгүй эрх дархтай болон хувирчээ.

	Үүний нэгэн адил шашны байгууллага, худалдаа наймааны ажлын талаар ноёрхож байсан шашны үзэл баримтлал хүртэл худалдаа ба аж үйлдвэр өсөж хөгжихөд саад тотгор учруулах болжээ. Шашин өөрөө феодалын системтэй олон талаар холбоотой ба сүм хийд феодалын том газар өмчлөгч байсныг би чамд ярьсан. Түүнээс өмнө ганц нэг буюу бүлэг хүмүүс католик сүм хийдийг шүүмжлэн зэмлэх явдал олон гарчээ. Тэглээ гээд юм нэг их өөрчлөгддөггүй байв. Харин одоо бол хөрөнгөтний өрнөлтийг түшиглэн бүх хүн өөрчлөлт хийхийг хүссэн учир шинэтгэл хийх гэсэн хөдөлгөөн өргөн цар хүрээтэй болжээ.

	Бидний ярилцсан энэ мэт бусад олон зүйлийн өөрчлөлт нь хөрөнгөтнүүдийг урагш дэвшүүлэн гаргаж ирсэн хувьсгалын янз бүрийн тал, янз бүрийн үе шат байлаа. Өрнөд Европын орнуудад ижилхэн тийм л үйл явц болсон боловч тэр нь янз бүрийн газарт янз бүрийн хугацаанд болж байв. Дорнод Европт тэр үед болон түүнээс хойш удтал өөрчлөлт болоогүй учир аж үйлдвэрийн талаар ихээхэн хоцрогджээ.

	Хятад, Энэтхэгт гар үйлдвэрийн цехүүд гар үйлдвэрчид, мастерууд олон байлаа. Аж үйлдвэр ч мөн хөгжсөн, зарим талаар Өрнөд Европынхоос илүү хөгжилтэй байлаа. Гэвч шинжлэх ухааны хөгжлийн хувьд европын хэмжээнд хүрэхгүй байжээ. Өрнөд Европт гарсан шиг тийм ард түмний эрх чөлөөний төлөө тэмцэх эрмэлзэл үл ажиглагдана. Хоёр орны аль алинд нь шашин чөлөөтэй шүтэж бишрэх явдал, орон нутгийн хот, тосгон, цехүүд өөрийн эрх мэдлээр ажиллах явдал уламжлал болсон хэвээр байлаа. Хаан орон нутгийн ажил үйлст саад тотгор тавьдаггүй болохоор ард түмэн хааны хэмжээгүй эрх мэдэлд нэг их санаа зовдоггүй байжээ.Энэ хоёр орон маш удтал оршин тогтнож ирсэн нийгмийн зохион байгуулалттай, тэр нь Европын орнуудын нийгмийн зохион байгуулалтаас илүү бат байжээ. Уг зохион байгуулалтын бат, тогтвортой нь ч түүний цаашдын хөгжилд саад тотгор учруулсан байж болох юм. Моголын Бабур энэтхэгийн умард нутгийг байлдан дагуулснаар Энэтхэгийн саланги бутархай нь эцэс болсон гэж бид ярилцсан. Ард түмэн эртний аричуудын эрх чөлөөний үзэл санааг огт мартсан бололтой, боолын ёсоор сөгдөж, ямар ч эзэнд захирагдахад бэлэн байв. Шинэ үзэл санаа өвөрлөн ирсэн лалынхан хүртэл өөрчлөгдөж, мөн л бусад хүмүүсийн адил номхон хүлцэнгүй болсон байв.

	Тийм учраас Дорнодын эртний соёл иргэншлээс дутмаг Европ эрчим жавхаа өрнүүн байснаараа яваандаа санаандгүй түүнийг гүйцэж түрүүлжээ. Европын эрчүүд дэлхийн алс холын нутагт хүрэлцэн очиж байлаа. Худалдаа хийж баяжих гэсэн тэдний далайчид Америк, Азийг аль алины нь сонирхох болжээ. Португалчууд Малакт байсан арабын эзэнт улсыг эцэс болгосныг бид ярилцсан. Тэд энэтхэгийн далайн эрэг болон ер нь дорнодын бүх тэнгисийн орчинд өөрсдийн түшиц газрыг төвхнүүлэн байгуулж байлаа. Гэвч төдхөн халуун ногооны худалдааны талаар тэдний ноёрхолтой шинэ хоёр гүрэн, Голланд ба Англи өрсөлдөх болжээ. Тийнхүү Португалийг Дорнодоос шахан гаргаж, түүний Дорнодын эзэнт улс хийгээд худалдаа нь мөхжээ. Голландууд Португалийн эзэлж байсан зарим газрыг мэдэлдээ оруулж, дорнодын олон арлыг эзлэн авчээ. 1600 онд английн хатан хаан Елизавета Лондоны худалдаачдын компани болох Дорнод˗Энэтхэгийн компанид Энэтхэгтэй худалдаа хийх эрх, олгожээ. Түүнээс хоёр жилийн дараа голландын Дорнод Энэтхэгийн компани бий болжээ. Азид европынхны булаан эзлэх бодлого тэгж эхэлсэн ажээ. Европчууд олон жилийн турш зөвхөн Малай болон дорнодын арлуудаас хэтрэхгүй байлаа. Мин улс болон арван долоодугаар зууны дунд үед гарч ирсэн манжийн анхны хаадын үед Хятад Европт дийлдэхээргүй хүчтэй байв. Япон гадаадын бүх хүнийг нутгаасаа гаргаж. 1641 онд хил хязгаараа бүр мөсөн хаасан байлаа. Харин Энэтхэг ямар байв аа? Бид Энэтхэгийн тухай ярианаасаа хөндийрсөн тул эргэж түүнд оръё. Энэтхэг Моголуудын шинэ угсааны хаанчлалын үед хүчирхэг эзэнт улс болсон тул европын зүгээс аюул учруулах буюу халдан довтлох явдал үгүй байв. Гэвч Европ далай дээр нэгэнт ноёрхсон байлаа.

	Ингээд Энэтхэгийн талаар яриандаа оръё доо. Европ, Хятад, Япон, малайн ертөнцийн орнуудын түүхийг бид арван долоодугаар зууны үе хүртэл яриад, арван наймдугаар зууны зааг дээр тулж очсон. Энэтхэгийн хувьд бид Бабур гарч ирсэн арван зургаадугаар зууны эхэн үед яваа билээ.

	1526 онд Дели дэх дорой буурай, өөдгүй афганы султаныг Бабур ялснаар Энэтхэгт шинэ эрин үе, Моголчуудын шинэ эзэнт улсын үе эхэлжээ. Тэр эзэнт улс завсар нь бага зэрэг тасалдал орсныг эс тооцвол 1526—1707 он хүртэл буюу нэг зуун наян нэгэн жил тогтнож байжээ. Энэ бол Энэтхэгийн Их Моголын тухай яриа Ази, Европ даяар түгэн тарсан хүчирхэг, алдар цуу нь мандсан үе байв. Моголын угсааны зургаан нэрд гарсан хаан байж дараа нь эзэнт улс жижиг хэсэг болон бутарч, Маратхи ба сикх нар түүнээс өөрсдийн улсыг байгуулжээ. Түүний дараа англичууд ирж, төв засаг задран унаж, учраа олохоо байсныг нь ашиглан аажмаар өөрсдийн ноёрхлыг тогтоосон ажээ.

	Би Бабурын тухай чамд зарим нэг зүйлийг ярьж байсан. Тэр бол Чингис ба Төмөрийн удам угсааны хүн юм. Тэгээд ч тэдний хүч чадал, цэргийн авьяас билгийг ямар нэгэн хэмжээгээр залгамжлан авчээ. Монголчууд Чингисийн үеэс, арай соёл иргэншилтэй болж ирсэн ба Бабур бол бусдаасаа илүү соёлтой, хүнийг биедээ татах чадалтай ялдамхан хүн байжээ. Бабур явцууран бүлэглэх буюу шашны сохор бишрэлийн үзэлд автаагүй, урьдынхаа хүмүүс шиг эвдлэн сүйтгэх ажил хийдэггүй байв. Бабур урлаг, утга зохиолд дуртай өөрөө перс хэлээр шүлэг бичдэг байжээ. Ой цэцэрлэг, цэцэг жимсэнд дуртай, Энэтхэгийн халуун оронд байхдаа Дундад Ази нутгаа санан дурсдаг байжээ. Тэр бээр дуртгалдаа: «Ферган нутгийн нил цэцэг, үй түмээрээ ургасан алтан зул, сарнай цэцэг юутай сайхан» хэмээн бичжээ.

	Бабур бүр арван нэгэн настай хүүхэд байхдаа Самаркандын эзэн болжээ. Энэ бол түүний хувьд амаргүй албан тушаал байв. Түүнийг эргэн тойрон дайснууд хүрээлэн байв. Хөвүүд, охидын сургуульд суралцдаг тийм насанд тар жад сэлэм барин тулалдах хэрэгтэй болж байжээ. Оргилуун амьдралынхаа замд их юм үзэж хаан ширээгээ алдаж нэг үзэж, авч нэг үзэж байжээ. Тэглээ ч гэсэн тэр арга чаргыг нь олон урлаг, утга зохиол, яруу найраг оролдсоор байжээ. Гэвч нэр алдар олж авах эрмэлзэл нь түүнийг зүгээр байлгасангүй. Тэр Кабулыг эзэлж аваад улмаар Инд мөрнийг гатлан Энэтхэгт орж иржээ. Түүний арми тун ихгүй байсан боловч тэр үед Европ ба Өрнөд Азид хэрэглэж эхэлсэн шинэ маягийн их буутай байжээ. Түүний эсрэг тэмцэхээр ирсэн афганы тоо томшгүй олон цэрэг тэрхүү цөөн хүнтэй боловч их буутай сайн сургуулилсан армид бүрмөсөн бут цохигдож, Бабур ялжээ. Гэвч тэгснээр түүний замд учрах бартаа бэрхшээл арилсангүй, хувь заяа нь нэг бус удаа хутганы ирэн дээр тавигдаж байжээ. Нэгэн удаа аюул нөмрөхийн цагт түүний цэргийн жанжид умар зүг ухаръя гэж зөвлөжээ. Тэр ихээхэн цөлх мятаршгүй хүн учир ухарсанд орвол үхлийг сөрөн тулалдсан нь дээр хэмээн хариулсан гэдэг. Бабур дарсанд их л дуртай хүн байжээ. Гэвч тэр амьдралдаа тулгарсан тэр эгзэгтэй мөчид дарс уухыг болихоор шийдэж, дарсныхаа цомыг бүгдийг нь хага цохин хаяжээ. Дайсныг ялаад ч хэлсэн амандаа хүрч дарс уухыг бүрмөсөн орхижээ.

	Бабур Энэтхэгт дөнгөж дөрвөн жил болоод нас баржээ. Энэ дөрвөн жилийн дотор тайван байхаасаа тулалдах нь их байжээ. Тийнхүү энэтхэгт харь хүний ёсоор байсан учир Энэтхэгийн талаар бага юм мэджээ. Тэр Аград сайхан нийслэл хот байгуулж, нэгэн нэрд гарсан уран барилгачныг авчруулахаар Константинополь руу элч илгээж байжээ. Тэр үед Их Сулейман Константинополийг барьж байгуулж байлаа. Оттоманы нэрт уран барилгачин Синан өөрийнхөө хайрт шавь Юсуфийг Энэтхэгт явуулжээ.

	Бабур дуртгал бичиж үлдээсэн тэр сайхан ном түүний сэтгэлийн ертөнцөд нэвтэрч амин санааг олж мэдэх боломж олгоно. Уг номд Индустан нутгийн тухай, түүний амьтны аймаг, цэцэг ургамал, ой мод, жимсний тухай, тэр байтугай мэлхийн тухай ч бас орхилгүй өгүүлжээ. Тэр эх орныхоо амтат гуа, усан үзэм, цэцэг тэргүүтнийг санан дурсаж байжээ. Индустан хүмүүсийн талаар тэр их л харамсан бичсэн байна. Түүний хэлснээр нааштай хандах хүн тэнд нэг ч байхгүй байсан ажээ. Дайтаж өнгөрөөсөн дөрвөн жилийн дотор тэр ард түмний нь бүрэн танин мэдэж чадаагүй байж ч болох юм, бас араб боловсролтой хэсэг нь шинэ байлдан дагуулагчтай харилцаж ярилцахаас жийрхэн зайлсхийдэг байсан ч байж болох юм. Харь нутгийн хүнд амьдралтай танилцаж, бусад ард түмний соёлыг ойлгож авах нь хэцүү байсан байж ч болно. Ямар ч байлаа гэсэн тэр нэг үе эрх баригч анги болж байсан афгануудын талаар ч дийлэнх олонх ард түмний талаар ч магтан сайшаахаар юм олоогүй ажээ. Бабур сүрхий ажигч хүн байжээ. Харь нутгийн хүний хувьд тэр юмыг баахан өрөөсгөл үзэх тал байсан байж болох боловч түүний өгүүлснээс үзэхэд тэр үед Умард Энэтхэг өрөвдөлтэй байжээ. Бабур Өмнөд Энэтхэгт очоогүй юм.

	«Энэтхэгийн эзэнт гүрэн хүн ам олонтой, баялаг ихтэй, өргөн уудам нутагтай орон юм. Дорно, өмнө, умар талаараа Их далайгаар хүрээлэгдэнэ. Түүний хойд талаар Кабул, Газни, Кандагар хотууд бий. Нийт Энэтхэгийн нийслэл нь Дели хот юм» гэж Бабур бичжээ. Бабурын орж ирэх үед Энэтхэг олон жижиг вант улсууд болон задарсан байсан боловч тэр Энэтхэгийг нийтэд нь бүхэл бүтэн улс гэж үзсэн нь сонин юм. Энэтхэг бүх түүхийнхээ туршид тэрхүү нэгдмэл байдлаа хадгалсаар иржээ.

	Бабур Энэтхэгийн тухай цааш нь ийн бичжээ.

	«Зүйрлэшгүй сайхан орон. Манайхны орнуудтай зүйрлэвэл энэ нь огт өөр ертөнц мэт санагдана. Түүний уул ус, гол мөрөн, ой мод, тэгш тал нутаг, амьтан ургамлын аймаг, оршин суугчид, ярьдаг хэл, салхилах салхи, ордог бороо эд бүхэн нь цөм өөрийн өвөрмөц шинжтэй... Синд мөрөн, газар нутаг, ой мод, чулуу, нүүдэлчин аймгууд, хүмүүсийнх нь зан заншлыг очоод үзэхэд л аяндаа Энэтхэгийн шинж төрх тэр аяараа танд харагдана. Тэндхийн мөлхөгч амьтад нь хүртэл өөр... Энэтхэгийн мэлхий нь их сонин. Тэд манайд байдаг шиг л мэлхий боловч усан дээгүүр зургаа˗долоо огло харайж чаддаг юм».

	Дараа нь тэр Энэтхэгийн амьтан, ургамал, мод, жимсийг нэрлэн тоочжээ. Хүмүүсийнх нь тухай бичихдээ:

	«Энэтхэг оронд нэг их бахдаж бичээд баймаар юм байхгүй. Тэндхийн хүн ард нь царай муутай. Хүмүүс нь хоорондоо нөхөрсөг байдлаар харилцах, бие биедээ орж гарахыг мэддэггүй. Тэд төрөлхийн авьяас билэг муутай, ухаан болхи, эелдэг нөхөрсөг, өгөөмөр зан аальгүй, эрхлэн буй гар үйлдвэрийнхээ ажилд шинийг бодож сэтгэж эрэлхийлэх нь огт үгүй, урлагийн ажил, барилгын ажлын талаар огт мэдлэггүй. Зах зээл дээр нь сайн морь, сайн мах, усан үзэм, заарийн амтат гуа, сайн жимс, мөс, хүйтэн ус, сайн шиг идэх юм, сайн талх одъё гээд ч олдохгүй. Халуун ус, сургууль, лаа, бамбар, лааны суурь ч байхгүй».

	Ер нь тэгээд юу байдаг газар юм бол гэж өөрийн эрхгүй асуумаар байна! Бабур ингэж бичиж суухдаа лав аюулхайгаа давтал цатгалан байсан биз.

	«Энэтхэгийн гол давуу тал нь гэвэл улс орны газар нутаг нь асар том, алт мөнгө маш элбэг... Энэтхэгийн өөр нэг сайн тал нь аль ч мэргэжлийн ажил төрөл эрхлэх хүмүүс маш олон байдаг буй үеэс үед уламжлан эцгээс хүүд дамжин ирдэг гар үйлдвэрийн ажил хийх хүн захаас аван элбэг тааралдана» гэж Бабур бичжээ.

	Би Бабурын бичсэн дуртгалаас дэлгэрэнгүй иш татав. Түүний тухай бичих гэж дэмий оролдсоноос иймэрхүү ном уг бичсэн хүний тухай илүү сайн ойлгоц авахад ихээхэн хэрэг болдог тал бий.

	Бабур 1530 онд дөчин есөн настайдаа таалал төгсжээ. Түүний насан эцэслэсэн тухай нийтэд тарсан домог яриа байдаг. Түүний хүү Хумаюн өвчилсөнд Бабур хүүдээ маш хайртай байсан учир хүү маань л эдгэрвэл би үхэхэд бэлэн хэмээн амлажээ. Тэгээд Хумаюн ч эдгэрсэн, Бабур хэдхэн өдрийн дараа нас барсан гэж ярилцдаг ажээ.

	Бабурын шарилыг Кабулд аваачиж, түүний таалдаг байсан цэцэрлэгт оршуулжээ. Тийнхүү Бабур хүсэн мөрөөддөг цэцэгстээ эгэн очжээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

